
Inissialiortitsinermi pisortat tapiissutaasa qanoq agguarneqarnissaannik ineqarnerlu pillugu 

aaqqissuusseqqinnissaq qanoq ittoq Naalakkersuisut Inatsisartunilu ilaasortat qanoq isumali-

utersuuteqarpat? 

(Inatsisartunut ilaasortaq Ane Hansen, Inuit Ataqatigiit) 

 

Aallarniutigalugu Siumumiit pingaartutut isigaarput nunatsinni innuttaasoq kinaluunniit nammi-

nerisaminik ineqarnissaa, taamaattorli tamassumap suli ukiorpassuarni piviusunngortinne-

qarnissaanut aqqut sivisugallartussatut ilimagineqarsinnaasoq Siumumiit nassuerutigalugu oqaati-

gissavarput. 

 

Pisortat inissiaataanni attartortutut ineqarsinnaanermut periarfissat pinngitsoorneqarsinnaa-

nnginnerat Siumumiit ilisimavarput, taamaattumillu attartortittakkanik sanaartornissat pisaria-

qartitsineq aallaavigilluinnaqqissaarlugu pilersaarusiorfigineqarnissaat avaqqunneqarsinnaangitsoq 

Siumumiit isumaqarluta. 

 

Siumup pingaartutut isigaattaaq nunatsinni innuttaasoq kinaluunniit akissaqartitsiffigisaminik 

ineqarnissamut pisinnaatitaaffeqassasoq, kiisalu aamma ineqarnermut tapiissutitigut periarfissanik 

pitsaasunik peqarnissap qulakkeersimaneqarnissaa Siumumiit pingaartutut isumaqarfigaarput. 

 

Taamaattumik Siumumiit iluarisimaarparput Naalakkersuisut ineqarneq pillugu iluarsartuussineq 

ukioq manna ingerlanniarlugulu aallartinniarmassuk, tamassumalu aamma Naalakkersuisooqati-

giinnermi isumaqatigiissummi erseqqaarissumik anguniagassaasoq tamanit takuneqarsinnaavoq. 

 

Apeqquteqaat aallaavigalugu oqallisissiamik massuminnga siunnersuuteqartup Ane Hansenip Inuit 

Ataqatigiinneersup ineqarnermut tunngatillugu eqqartuinermi qulequttat pingaaruteqarluinnartut 

marlussuit qaqippai. Tassalu  

 

siullertut: 

 Ineqarnermut akiliutit ukiut ingerlaneranni inissiaatinut aningaasartuutivinnik matussu-

siisalernissaat, 

aappaattuullu: 

 Isumaginninnermi kontot aqqutigalugit inuiaqatigiinni artorsarnerpaat pisariaqartitaminnik 

ikiorserneqarnissaat qulakkeerneqartariaqartoq. 

Qulequttat taakkua marluk pisortat inissiaataannik attartortitsinermi ukiuni makkunani innut-

taasut ineqarnermi akiliutaasartutigut annertuumik malinnaaniapiloorfianni kalluaasutut Siumu-

miit isumaqarfigaagut, taamaattumillu iluarsartuusseqqinnissami immikkut taakkua qulequttatut 

annertuutut qitiutillugit sammineqarnissaat Naalakkersuisunut kaammattuutigaagut. 

 

Inissiat teknikkikkut inissisimanerat aallaavigalugu akiliuteqartitsisalersinnaanermik isuma 

Siumumiit eqqartuiffigissallugu soqutigatsigu matumani oqaatigissavarput, tamassumammi 

kingunerisinnaasaasa ilagilluinnarmassuk inuit pisortat inissiaataanni najugallit inigisamut 



 

akiliutaasa annikinnerulernerannik. Soorunami tamanna nalilersorluagassaavoq, akerlianik 

aserfallatsaaliinerup innarlerneqannginnissaa aamma pingaaruteqarluinnarmat. 

 

Ilanngullugu Siumumiit oqaatigissavarput inissiani attartortittakkanut ineqarnermut tapiissutit 

sapinngisamik attartortumut pitsaanerpaamik atugassaqartitsiviunissaat, matumanimi ilaatigut 

ilisimaneqarmat attartortitsisut periarfissamut taassumunnga iluanaarniuteqarsinnaasarnerat. 

 

Naggataatigut inissialiortiternissanut pisortat tapiissutaasa qanoq agguarneqarnissaannik apeq-

qummut tunngatillugu Siumumiit pilersaarummik sukumiisumik Naalakkersuisuniit saqqummi-

ussisoqarnissaa kissaatigaarput, inuiaqatigiimmi aningaasaataat atorlugit sanaartugassat piffinni 

pisariaqartitsiffiusuni atorneqarnissaat qulakkeerneqartariaqarmat. Tassani ilanngullugu taarsi-

gassarsititsisarnermi periarfissarititaasut siunissamut naappertuunnersut aamma nalilersorne-

qarnissaat Siumumiit kaammattuutigissavarput. 

 

Nunaqarfinni isorliunerusunilu nammineerluni illuliortitseriaatsip amerlasuutigut pitsaasumik 

atorneqarsimasup kingumut malunnaatilimmik periarfissaaleqqinnissaa Siumumiit kissaatigaar-

put, matumanilu sanaartornianut illutaarnianullu aningaasatigut atugassarititaasussat nalilersor-

luarneqarnissaat aamma kissaatigalutigu. 

 

Siumumiit taamatut oqaaseqarluta partiit allat ineqarneq pillugu aaqqissuusseqqinnissamut 

piareersaataasumik oqariartuuteqarnissaat qilanaaraarput. 

